Skóli styrkir skóla. 

Í fátækrahverfi í Nairobi í Kenya er starfræktur lítill skóli og matarmiðstöð þar sem munaðarlaus börn koma til að nærast og fá kennslu.  Skólinn gengur undir nafninu “Little Bees”.
Lucy Odipo sem er 57 ára gömul, 9 barna móðir og íbúi í hverfinu, rekur þennan skóla, ásamt fleiri sjálfboðaliðum úr nágrenninu.  Í gegnum samtökin Vini Kenýa, hafa nokkrir íslenskir styrktarforeldrar styrkt börn sem sækja þennan skóla.  Styrktarforeldrunum rann til rifja þau bágu kjör sem þessi börn búa við og þannig að þeir brugðu á það ráð að fá Snyrtiakademíuna í Kópavogi í lið með sér til að safna fé til þess að byggja yfir þessa starfsemi viðunandi skólahúsnæði, þar sem börnin þyrftu ekki að sitja á moldargólfum við að matast og læra. 

Í janúar 2007 var haldinn fjáröflunardagur í Snyrtiakademíunni, þar sem nemendur skólans buðu upp á fjölbreytta þjónustu, s.s. andlitsmeðferðir, handsnyrtingu, fótsnyrtingu og nudd. Nemendur förðunarskólans buðu upp á  förðun og nemendur Naglaskólans upp á naglaásetningar.  
Fyrri húsakostur skólans

[image: image2.jpg]


Öll innkoma dagsins rann til styrktar byggingu nýs kennsluhúsnæðis fyrir Little Bees skólann.  Fyrir fjárhæðina sem safnaðist í Snyrtiakademíunni auk framlaga frá öðrum, var hægt að kaupa upp nokkra kofa í fátækrahverfinu, til að fá pláss fyrir nýjar skólastofur og hefja byggingu nýrra skólastofa.  Nú þegar er búið að slá upp undirstöðum fyrir nýja skólann og bygging neðri hæðarinnar langt komin.  Söfnunin núna miðar að því ná saman nægu fé til að ljúka byggingunni.
Laugardaginn 26. janúar n.k. endurtökum við því leikinn í Snyrti-Akademíunni og munu nemendur allra skólanna bjóða fjölbreytta þjónustu gegn vægu gjaldi. Öll innkoma dagsins mun renna óskert til byggingasjóðs Little Bees skólans. 
Við hvetjum alla sem vilja „njóta þess“ að láta gott af sér leiða til að mæta og hjálpa okkur til að styrkja þá sem minna mega sín ekki síst núna þegar nýafstaðnar forsetakosningar hafa leitt til upplausnar og búið er að stela og eyðileggja það litla sem innastokks var í þessum ágæta skóla, ræna mat, bókum og meira að segja dýnunum sem litlu börnin fengu til að leggja sig á yfir daginn. En húsið stendur enn og nú söfnum við fyrir aframhaldandi uppbyggingu.
Húsið að Hjallabrekku 1 í Kópavogi  verður opið á milli 10 og 16, hægt er að panta tíma í síma 553-7900 eða senda tölvupóst á skoli@snyrtiakademian.is með upplýsingum um þá meðferð sem óskað er eftir, vinsamlega munið eftir að gefa upp GSM svo við getum haft samband við þig til að staðfesta tímann.

Nánari upplýsingar um Little Bees er hægt að nálgast á http://byflugur.blog.is
Sjáumst.

